
HERRITARREN PARTAIDETZARI BURUZKO FORU ARAUAREN AURREPROIEKTUA
-TESTU ARTIKULUDUNA-
(BIGARREN ZIRRIBORROA)
Atarikoa
Gure inguruko ordezkaritza bidezko sistemak sendo finkatuta badaude ere, eta horietako instituzioen garapena erabateko normaltasunez gauzatu arren, ezinbestekoa da dituzten mugei aurre egitea, eta demokrazia-esperientzia partaidetzarako beste modu batzuetara zabaltzea, osagarri izan daitezke eta sistema demokratikoa aberasteko, are honen oinarriak tinkoago egiteko ere. 

Gizarte gero eta konplexuagoak sortzen ari direla, eta horietan gizarte behar berriak agertzen direla, areagotu egiten da gizartearen eta instituzioen arteko tartea handiagotzeko arriskua, eta aldi berean ageriko egiten dira herritarrek parte hartzeko egiten dituzten eskari berriak.
Azken aldi honetan, instituzio eta foro nazional zein internazionaletan, agerian geratzen ari da herritarren partaidetza zuzenerako formak bultzatzeko beharra, hain zuzen ere, demokrazia ordezkagarriaren instituzioen osagarri modura eta gure gizarteen izaera demokratikoa sakontzearren. Berrien eta berritzaileenen artean, gogora ekarri behar ditugu Europar Batasunaren Oinarrizko Eskubideen Kartan jasotako printzipioak, Europar Batzordearen “Europar Gobernantza” liburu zurian, 2001eko uztailaren 25ekoan, jasoak, eta honi jarraipena eman dioten lanak, bazterrean uzteke, inolaz ere, Europar Ministro Kontseiluaren Batzordeak 2001eko abenduaren 6an egin Gomendioa [Gom(2001)19], herritarrek bizitza publiko lokalean izan beharreko partaidetzari buruzkoa.
Foru arau honek gogoetok ezarritako norabide berean egin nahi du aurrera. Eta horretarako lurralde historikoko herritarren partaidetza zuzenerako tresnak eta prozedura espezifikoak ezartzen ditu, zentzurik zabalenean.
Izan ere, arau honek berritzailea izan nahi du. Lehenik, partaidetza zuzenerako prozedurak eta tresnak jasotzen dituelako gauzatze prozedura administratiboen esparruan. Ezartzen diren partaidetza zuzenerako formak gobernu instituzio baten esparruan zabalduko dira, Foru Aldundiarenean alegia, eta hau oso garrantzitsua da, partaidetza zuzenerako formak gobernu instituzio exekutiboen esparrutik at geratu izan dira eta. Bigarrenik, ezartzen diren partaidetzarako tresna espezifikoen ezaugarriengatik. Foru arau honek deliberaziozko partaidetza prozesuen ezarpena jorratzen du, nabarmen; prozesu horiek Foru Aldundiari dagozkion politika publikoak erabakitzeko prozedura administratiboetan txertatuko dira. Teknika honek aukera ematen du gizarte interes eta igurikapenen aberastasun osoa erabakitze prozeduran txertatzeko, betiere erabakiak hartzeko prozedurarentzat onuragarria izango den moduan. Eztabaida prozesuekin bat, beste instrumentu mota osagarri batzuk aurreikusten dira, hala nola herri kontsultak edota foru arauen aurreproiektuen prestakuntzako partaidetza, horrelakoetan posible baita beste hainbat esperientzia ere egokitzea, partaidetza bidezko aurrekontuena edota azken aldi honetan zenbait esparrutan probatzen ari diren beste batzuk, esaterako. Azkenean, bada gauzatze praktikoaren unean partaidetzarako instrumentuen ezaugarriei buruzko aurreikuspenak malgutzea ahalbidetzen duen aurreikuspen bat.     

Herritarren partaidetzarako sistema berritzaile batek, foru arau honetan ezartzen dena bezalako batek alegia, lortu nahi diren helburuei eta jasotako berrikuntzei egokitutako gobernu sistema egoki bat ezartzea eskatzen du. Partaidetzarako sistema txertatzen da, hain zuzen ere Batzar Nagusien eta Foru Aldundiaren artean dagoen konfiantzazko harremanen eta erantzukizun politikoaren ardatzean. Egitura honetan Lurralde Historikoko Gizarte Kontseilu bat txertatzen da, partaidetza arloko kontsulta organo gisa; honek, Foru Aldundiaren jarduera arloetan ospe handia duten pertsonak izango ditu kide. 

Foru arau honetan ezartzen den herritarren partaidetzaren gobernurako beharrezkoa da zuzendaritza eta koordinazio organo bat edukitzea. Ondorio horietarako, Partaidetzarako Foru Batzorde bat antolatuko da, eta honetan Foru Aldundiaren departamentu guztiak egongo dira ordezkatuta. Baina, aldi berean, partaidetza prozesuak autonomia teknikoz eta partaideen aurrean eta, oro har, herritarren aurrean sinesgarri izanez kudeatu behar dira. Horregatik, Herritarren Partaidetzarako Foru Zuzendaritza bat ezarriko da, eta honek autonomia hierarkikoa eta funtzionala izango du. Ostean, Zuzendaritza honek bere gain izango du partaidetza prozesuak garatzeko erantzukizuna.
Azkenean, arau honetan oso garrantzi handia du Foru Aldundiaren eta Toki Erakundeen arteko lankidetzak, herritarren partaidetza sustatzera begira. 

Partaidetza prozesuek ebaluazio bat izan behar dute, horien praktika etengabe hobetzen joateko prozesu bat finkatzearren. Ebaluazio honek, funtzionamenduan halako epe zentzuzko bat eman ondoren, foru arau honek ezartzen duen sistema osoari eragin behar dio era berean, Batzar Nagusiek aukera izan dezaten araua moldatzeko edo egokitzeko prozesuari oinarri sendoz ekiteko. 

Ondorioz, foru arau honen bidez hainbat arau helburu lortu nahi dira, zenbait arlotan: a) arlo politikoan: eskubideak garatzea eta demokrazia sendotze eta legitimatzea); b) arlo ekonomiko-administratiboan: eraginkortasunaren hobekuntza, inertzia zuzentzeko bultzadak, erabakiak hartzea sinplifikatzea; c) birbanaketaren arloan: interes eta subjektu sorta zabalago bat hartzea aintzat; d) erabakitzeko arloan: erabakiaren sostengu sendoagoa, eztabaida publikoari, informazio hobeari eta zuzendaritza politikoaren, gizarte esperientziaren eta teknikarien espezializazioari esker; e) arlo juridikoan: prozedura administratiboaren kontzepzio berria, interes publikoaren eta jarduera administratiboaren arteko identifikazioa gaindituz horrela, prozeduraren emaitzak kontuan hartzeari esker; f) administrazio arloan: kudeatzaile administratiboaren diskrezionalitatea ordezkatzea, alde bakarrekoa izan ordez dagoeneko diskrezionalitate administratiboaren eraldaketa den erabaki batez; g) demokraziaren arloan: esfera publikoaren hedapenaz eta ordezkari, kudeatzaile eta herritarren arteko lankidetzaz osatutako ordezkaritza-eskemaren gainditze partziala. 

Irekiera honen ondorio baliotsua, beraz, elkarrekiko aintzatespen bat da, alde batean instituzioak direla eta bestean, berriz, bere interesak zehazten dituen eta horiek aintzatesteko eta asetzeko prest dagoen gizarte aktiboa. 

Foru arau hau Batzar Nagusiei dagokien eskumena baliatuta ematen da, 2005eko uztailaren 12ko 6/2005 Foru Arauak, Gipuzkoako Lurralde Historikoaren Erakunde Antolaketari, Gobernuari eta Administrazioari buruzkoak, 9.1 artikuluan xedatzen duenarekin bat, eta 1983ko azaroaren 25eko 27/1983 Legeak, Autonomia Erkidego Osorako Erakundeen eta Lurralde Historikoetako Foru Organoen arteko harremanei buruzkoak, 7.a.1 artikuluan dioenaren ildotik. 

I. IDAZPURUA 

Xedapen Orokorrak
1. artikulua.- Xedea
1. Foru arau honen xedea da tresnak eta prozedurak arautzea, Gipuzkoako lurralde historikoko edozein udalerritako legezko pertsona egoiliarrek eta  Gipuzkoako herritarren erakundeek parte har dezaten Foru Aldundiaren gobernu eta administrazio eginkizunetan, foru eskumenen esparruan.
2. Foru arau honetan xedatutakoak osatu egiten du oro har antolamendu juridikoan edo, berariaz, Gipuzkoako Lurralde Historikoarenean finkatutako erregulazioa, eta ez du, inolaz ere, herritarren partaidetza eskubideak murrizterik edo ahultzerik eragingo. 

2. artikulua.- Aplikazio esparrua
1. Foru arau honen aplikazio esparru objektiboa Gipuzkoako Lurralde Historikoko Foru Aldundiaren gobernu eta administrazio eskumenen erabilerari dagokio. Gainera, foru arau honek arautzen du lurralde historikoko toki erakundeekiko lankidetza herritarren partaidetza sustatzera begira, eta horretara zuzendutako hainbat aukera jartzen dizkio eskura.    

2. Aplikazio esparru subjektiboa lurralde historikoko edozein udalerritako legezko pertsona egoiliarrak dira, bai eta  herritarren erakundeak ere, eragotzi gabe partaidetza eskubideetako batzuk erabiltzeko berariazko beharkizunak eskatu ahal izatea.  

3. artikulua.- Helburuak
Foru arau honen helburuak hurrenak dira: 

a) Herritarren partaidetza sustatzea eta bultzatzea Gipuzkoako Lurralde Historikoko gai publikoetan, eta partaidetza hori ezartzea Administrazioaren funtzionamenduan, beronen kudeaketa maila desberdinetan;
b) herritarren eta herritarrak antolatzen diren taldeen eskubide demokratikoak garatzea, demokrazia ordezkatzaileko eskubideak eta teknikak osatzen eta hobetzen dituzten partaidetza bidezko demokraziaren prozesu, praktika eta tresnak baliatuta.
c) herritarren partaidetzaren kultura sustatzea eta finkatzea;
d) herritarrak kudeaketa publikoan inplika daitezen bultzatzea, publikoa interesatzen zaien herritar aktiboak izatearren;
e) gobernuaren jarduera gardenago egitea eta gobernu jardueraren eta gizartearen arteko lotura egituratzea lurralde historikoan;
f) botere publikoak gizartearen behar eta dinamiketara zabal daitezen bultzatzea;
g) politika eta administrazio jarduera eraginkorragoa izan dadin bultzatzea gizarte elkarlanaren bidez, hain zuzen politika publikoen prestakuntzan eta lortutako emaitzen balorazioan baliatu ahal izatearren herritarren ezaguerak eta esperientziek ematen duten aberastasuna;
h) gizarte elkartasun eta integrazio maila handiagoak bermatzea, berariazko ekarpena eginez genero berdintasunaren, subjektu desfaboratu edo ahulenen interesen eta ordezkaritza-ahalmen txikienekoen interesen defentsaren arloan;
i) elkarte ehuna sustatzea eta partaidetzaren kultura eta ohiturak zabaltzea; 

j) lurralde historikoko toki erakundeekin elkarlanean aritzea, herritarren partaidetza sustatzeko eta erakunde horien gobernu eta administrazio jardueran partaidetza prozesuak aurrera eramateko. 

4. artikulua.- Eraginkortasuna
1. Foru arau honetan arautzen den herritarren partaidetza ordezkaritza bidezko parte hartzearen tresna osagarri bat da, Foru Aldundiak hartzen dituen erabakietako aniztasuna sendotzera zuzendua. 

2. Foru Aldundiaren erabakitze prozeduretan herritarren partaidetzarako tresnak ezartzeak ez du inolako aldaketarik, ez murrizpenik ekarriko Foru Aldundiak dagozkion erabakiak hartzeko unean izango duen ahalmen eta erantzukizunean.
3. Partaidetza prozesuetatik ondorioztatzen diren emaitzak bere egin ahal izango ditu Foru Aldundiak, Lurraldeko gobernu eta administrazio jardueran. Dena den, foru arau honetan aurreikusitakoa aplikaturik partaidetza prozesu bat izan den prozeduren kasuan Foru Aldundiak ez baditu bere egiten, osorik edo zati batez, prozesu haren emaitzak, arrazoitu egin beharko du erabaki hori.
II. IDAZPURUA
Herritarren parte-hartzeari lotutako eskubideak
5. artikulua.- Partaidetza eskubidea 

1. Gipuzkoako lurralde historikoko egoiliarrek, bai zuzenean bai dagozkien herritarren erakundeen bidez, eskubidea dute Foru Aldundiaren eskumen diren gai publikoen kudeaketan parte hartzeko, antolamendu juridikoan ezarritako baldintzetan eta, zehazki, foru arau honetan aurreikusten diren prozeduren bidez.
2. Foru arau honetan aurreikusitako ondorioetarako, herritarren erakunde interesatuak izango dira Herritarren Partaidetzarako Foru Erregistroan behar bezala izen emanda daudenak, betiere izen-emate horretan aditzera eman duten interes, lurralde edo gai esparruari dagokionez. Hala eta guztiz, Foru Erregistroan izena eman gabe egoteak ez du eragotziko berariaz prestatutako prozeduraren bidez partaidetza prozesuetan parte hartu ahal izateko gaitasuna.
3. Foru arau honen esparruan, herritarren partaidetzak bi bide izango ditu gauzatzeko, batetik pertsona egoiliarren eskubide indibidualak erabiltzea eta, bestetik, partaidetza prozesuak garatzea. Prozesu hauek egituratzeko hainbat fase izango dira, informazioa, eztabaida, ondorioak, zabalkundea eta ebaluazioa alegia, eta egoiliarrek eta herritarren erakundeek parte hartuko dute horietan.
6. artikulua.- Partaidetza prozesuetarako informazio eskubidea
1. Oro har, Foru Aldundiak pertsona egoiliar guztiei bermatuko die bere departamentuetako edozeinetan tramitazio bidean dauden erabakitze prozedurei buruzko informazio eskubidea, lege antolamenduan ezarritako mugen barnean betiere.
2. Foru arau honetan erregulatzen den herritarren partaidetza ahalbidetzera begira, Foru Aldundiak, bere departamentuetako bakoitzaren bidez, jendaurrera zabalduko du tramitatzea dagozkion erabakitze prozedurei buruzko informazioa. Horretarako, departamentu bakoitzak, Foru Aldundiaren informazio eta komunikazio sistema telematikoak baliatuta, prestatuko ditu tramitatzen ari den prozeduraren gaineko ezagutza eta jarraipen puntuala ahalbidetzen duten informazioa eta dokumentaziorako sarbidea. Foru departamentuek arreta berezia jarriko dute kolektibo desfaboratuenek edo ahulenek informaziorako sarbide eraginkorra izan dezaten, eta horretarako horien interesak defenditzen dituzten entitateen laguntza eduki ahal izango dute.
3. Prozedura baten barnean foru arau honetan berariaz aurreikusitako deliberaziozko partaidetzarako tresnak txertatzen direnean, eskumena dagokion Foru Aldundiaren departamentuak prozeduraren hasierari buruzko informazioa eman beharko dio, derrigorrean, Herritarren Partaidetzarako Foru Zuzendaritzari, gaia dela eta interesatuak diren herritarren erakundeei informazioa bermatzearren; honetaz gain, bete egin beharko da kasuan-kasuan eskumena duen foru departamentuari dagokion informazio obligazio orokorra.
7. artikulua.- Partaidetza prozesuak garatzeko eskari eskubidea
1. Gipuzkoako egoiliarrek eskari eskubidea baliatu ahal izango dute Foru Aldundiaren organoen aurrean, honen eskumenekoa eta beren interesekoa den edozein gairi dagokionez, lege antolamenduan ezarritako baldintzetan betiere. 

2. Zehazki, foru arau honetan aurreikusitako ondorioetarako, Gipuzkoako egoiliarrek Foru Aldundiaren barneko edozein erabakitze prozeduratan partaidetza prozesua egiteko eskari eskubidea erabili ahal izango dute, foru arau honek ezarritako baldintzetan.
8. artikulua.- Ekimen eskubidea
1. Zehazki, foru arau honetan aurreikusitako ondorioetarako eta berariaz ezartzen dituen baldintzetan, Gipuzkoako egoiliarrek edo legez aintzatetsitako erakundeek eskubidea izango dute Foru Aldundiaren erabakitze prozeduratan partaidetza prozesu bat garatzeko ekimena erabiltzeko. 

2. Toki erakundeek ekimenerako ahalmena izango dute, halaber, foru arau honetan araututako partaidetza prozesuak irekitzea proposatzeko. 

III. IDAZPURUA
Deliberaziozko partaidetza prozesuak
Lehen kapitulua
Xedapen orokorrak
9. artikulua.- Deliberaziozko partaidetza prozesuaren definizioa eta edukia
Deliberaziozko partaidetza prozesu bat da erabakitzeko edo politika publiko jakin bat  zehazteko prozedura batean sartzen den egintza multzoa, zeinaren xedea baita hartu behar den erabakiari eta horren ezaugarriei edota, kasua bada, esparru horretan dauden alternatibei buruzko eztabaida publikoa egitea, zuzeneko partaide izanik hartu behar den erabakiari edo politikari dagokion esparruan egoiliar diren pertsonak edo diharduten herritarren erakundeak.  

10. artikulua.- Deliberaziozko partaidetza prozesuen eremua 

1. Foru arau honetan arautzen diren deliberaziozko partaidetza prozesuak Gipuzkoako Lurralde Historikoan garrantzi edo eragin berezia duten politika publikoak zehazteko prozeduren barruan baliatu ahal izango dira.
2. Deliberaziozko partaidetzarako tresnak prozeduraren hasierako fasean baliatuko dira; fase hori Foru Aldundiak hartutako erabaki batez hasiko da, non ezarriko baititu, aurretiazko izaeraz, gauzatzeko asmoa dagoen politika publikoaren oinarrizko ezaugarriak. 

3. Salbuespen gisa, prozeduraren hurrengo faseetan ere deliberaziozko partaidetzarako tresnak erabili ahal izango dira, proiektu edo politika publiko jakin batek, tramitazioan zehar, hasieran aurreikusi gabeko garrantzia bereganatu duenean, edo horren ezaugarriak sakonean aldatu direnean. Kasu hauetan, deliberaziozko partaidetzaren tresna bat erabiltzeko ekimena berariaz onartu beharko du Partaidetzarako Foru Batzordeak. Batzordeak ekimena ezetsiz gero, behar beste arrazoitu beharko du erabaki hori.
11. artikulua.- Deliberaziozko partaidetza tresnetarako protokoloa
1. Foru Zuzendaritzaren iritziz, eta gaiaren izaera edo berezitasunak aintzat harturik, herritarren partaidetzarako egokienak diren forma eta ezaugarriak izango ditu deliberaziozko partaidetzak kasu bakoitzean, lurraldea edo materia dela eta interesatuak diren eta Foru Erregistroan izena emanda dauden erakundeei aurrez kontsulta egin ostean. 

2. Aurreko zenbakian adierazitako ondorioetarako, Foru Zuzendaritzak Partaidetza Prozesuaren Protokolo bat onartuko du prozesu jakin bakoitzerako. Protokoloan zehaztu egingo dira partaidetza prozesuaren izaera eta ezaugarriak, egitura eta helburuak, arau izango dituen erregelak, ondorioak lantzeko prozedura, eztabaidagai izango diren gaiak eta eztabaidatik kanpo geratuko direnak, gehienezko partaide kopurua, hauen izaera eta, hala egokituz gero, partaideen arteko kategoriak, parte hartuko duten pertsonak aukeratzeko edo izendatzeko mekanismoak, eztabaida prozesuaren gehienezko iraupena, prozesuaren zuzendaritzaren ardura izango duen pertsona eta Herritarren Partaidetzarako Foru Zuzendaritzak beharrezko iritzitako bestelako guztiak.
3. Deliberaziozko partaidetzarako ezinbestekoa izango da herritarren erakundeak prozesuan parte hartzeko gonbidatzea, hain zuzen ere prozeduran hartu behar den politikari lurraldearen edo gaiaren ikuspegitik dagokion esparruan diharduten erakundeak, partaidetzarako Foru Erregistroan egindako izen-ematean adierazia dutenarekin bat betiere. 

4. Partaidetzarako Foru Zuzendaritzak izena emateko epe bat gaituko du Foru Erregistroan izena eman gabeak izan arren partaidetza prozesuan esku hartzeko interesa duten herritarren erakundeentzat. Honetaz gain, erakunde hauen ordezkari gisa parte hartuko duen pertsona kopurua zehaztuko du eta, behar izanez gero, erakunde hauek beren artean izendatuko dituzte prozesuan izango dituzten partaideak, Protokoloan zehaztutako moduan betiere.
5. Prozeduran interes berezia duten norbanakoek ere parte hartu ahal izango dute deliberaziozko partaidetza prozesuetan. Partaidetza prozesu bat abian jarri aurretik, Herritarren Partaidetzarako Foru Zuzendaritzak izen-emate epe bat gaituko du prozeduran interesa duten egoiliarrei zuzendurik, pertsona hauen ordezkari gisa jardungo duen pertsona kopurua finkatuko du, eta, Protokoloak zehazten duen prozedurarekin bat, ordezkari horiek izendatuko ditu. 

6. Herritarren Partaidetzarako Foru Zuzendaritzak, kasuan-kasuan dagokion esparruan Erregistroan izena emandako herritarren erakundeei aurrez kontsulta eginik, aukera izango du deliberaziozko partaidetza prozesuan aztertu behar den gairako adituak sartzeko, hain zuzen ere partaideek baliatu ahal izan dezaten adituek ematen duten sostengu teknikoa. 

Bigarren kapitulua
Deliberaziozko partaidetza prozesuetako ekimena
12. artikulua.- Deliberaziozko partaidetzarako tresnak. Foru Aldundiaren edo Batzar Nagusien ekimena
1. Foru Aldundiak ekimenerako ahalmena du deliberaziozko partaidetza prozesuak egingo diren gai edo prozedurak finkatzeko.
2. Foru arau honetako 35. artikuluan aurreikusitakoarekin bat, Foru Aldundiak Partaidetza Programa onartuko du, eta diputatu nagusiak Batzar Nagusiei emango die aditzera, inbestidura prozesuan zehar Foru Aldundiaren gobernu programa azaltzen dienean. Diputatu nagusiak, Foru Aldundiaren izenean Batzar Nagusietan urtero egin behar duen politika orokorrari buruzko adierazpenean, gaurkotu egingo du, hala egokituz gero, adierazpen hau.   

3. Era berean Batzar Nagusiek, beren ekimenez, erabaki ahal izango dute Foru Aldundiak partaidetza prozesuak garatzea aurreko zenbakietan aurreikusitako prozedurez bestelako batzuetan.
13. artikulua.- Deliberaziozko partaidetzarako tresnak. Herritarren ekimena 

1. Herritarren partaidetzarako Foru Erregistroan izen emandako Herritarren erakundeek ekimen eskubidea baliatu ahal izango dute Foru Aldundiaren departamentuetako edozein tramitatzen hasitako erabakitze prozeduren esparruan partaidetza prozesua egiteko, prozedura horiek, alderdi materialean edo lurraldeari dagokionez, elkartearen interes eremuari eragiten diotenean, Erregistroko izen-ematean jasota dagoen identifikazioarekin bat.
2. Era berean, deliberaziozko partaidetzarako tresnak gauzatzeko ekimenerako eskubidea izango dute Foru Aldundiak garatu behar duen politikak edo hartu behar duen erabakiak eragiten diela deritzoten lurralde historikoko egoiliarrek, baldin eta politika edo erabaki horrek modu bereziki nabarmenean eragiten dion lurralde historikoko, udalerriko edo eskualdeko adinez nagusiko egoiliarretatik gutxienez ehuneko bi ordezkatzen badute. Ondorio hauetarako, prozedura hastea erabakitzen duen Foru Aldundiaren organoak berak ezarriko du zein lurralde eremuri eragingo dion. Partaidetza prozesu baten ekimena baliatzen dutenak bat ez badatoz foru organoak egin duen lurralde eremu ukituaren zehaztapenarekin, aditzera emango diote Herritarren Partaidetzarako Foru Batzordeari, eta honexek erabaki beharko du, arrazoituz inolaz ere, alderdi hau.
3. Partaidetza prozesu bat irekitzera begira norbanakoek duten ekimen eskubidea baliatu aurretik, honen berri eman beharko diote sustatzaileek Herritarren Partaidetzarako Foru Zuzendaritzari, prozedura hasi eta lehen hamabost eguneko epean, arau honetako 15.3 artikuluan aurreikusten diren eten eraginetarako. Jakinarazpen horretatik aurrera, sustatzaileek bi hilabeteko epea izango dute ekimena gauzatzeko.
4. Arau bidez zehaztuko dira herri ekimenek, deliberaziozko partaidetzarako tresnak erabiltzera begira, bete behar dituzten baldintza formalak.
5. Foru Aldundiak, partaidetzarako Foru Batzordeak proposatuta, gehienez ere hilabeteko epean hartuko du partaidetzarako tresna erabiltzeko ekimenaren gaineko erabakia. Proposamena ezetsiz gero, erabaki arrazoitua beharko da, ekimenaren gai izandako partaidetzarako tresna erabiltzeari egoki ez irizteko arrazoiak zehaztuta. 

14. artikulua.- Deliberaziozko partaidetzarako tresnak. Toki erakundeen ekimena 

1. Lurralde Historikoko foru erakundeek garatu behar duten politikak edo hartu behar duten erabakiak eragiten dien toki erakundeek ere partaidetzazko eztabaidarako tresnak erabiltzeko ekimenerako eskubidea izango dute. 

2. Honetarako erabakia eskumena duen organoak hartu beharko du, legearekin eta toki erakundearen erregelamendu organikoarekin bat.
3. Ekimenerako idazkiak adierazi egin beharko ditu ekimena baliatzen duen toki erakundea bereziki ukitua izateko arrazoiak, deliberaziozko partaidetzarako tresnak izan beharko lituzkeen ezaugarriekin eta, ekimenak aurrera eginez gero, prozesuan parte hartzeko proposatzen dituen pertsonekin batera.
Hirugarren kapitulua
Deliberaziozko partaidetza prozesuak garatzeko prozedura
15. artikulua.- Deliberaziozko partaidetza prozesuaren hasiera eta ondorioak 

1. Herritarren Partaidetzarako Foru Batzordeak finkatuko du zein unetan irekitzen den deliberaziozko partaidetza prozesua. 

2. Deliberaziozko partaidetza prozesuaren irekitzeko unea zehaztu ondoren, Foru Zuzendaritzak gehienez hilabeteko epea izango du Partaidetza Prozesuko Protokoloa onartzeko.
3. Politika publiko jakin bati loturik deliberaziozko partaidetza prozesu bat irekitzeak berekin ekarriko du ezin izango dela hartu behar den azken erabakia baldintza dezakeen inolako jarduketarik aurrera eraman, tramiteko ekintzak izan ezik.
4. Herritarren Partaidetzarako Foru Zuzendaritzak bermatuko du prozedurak ukitzen dituen pertsona egoiliarren artean deliberaziozko partaidetza prozesuaren irekierari eta garapenari buruzko informazioari ahalik eta zabalkunde handiena ematea, herritarren partaidetzarik zabalena sustatzearren. Edonola ere, erabakia Gipuzkoako Lurralde Historikoko Aldizkari Ofizialean argitaratuko da, Lurralde Historikoaren gune instituzional ofizialean baliabide telematikoen bidez ateratzeaz gain.
16. artikulua.- Deliberaziozko partaidetza prozesuaren amaiera eta ondorioak
1. Deliberaziozko partaidetza prozesua amaiturik, honen ardura duen pertsonak prozesuko aktak igorriko dizkio Foru Zuzendaritzari, hala egokituz gero lortu diren konklusioak adierazita.
2. Jasotako dokumentazioan oinarriturik, Foru Zuzendaritzak partaidetza prozesuari buruzko txosten bat prestatuko du, eta bertan jasoko ditu eztabaidatu diren gaiei buruzko proposamenak, hurrena Foru Batzordeari eta eskumena duen departamentuari helarazteko. Foru Zuzendaritzak jendaurrera aterako du txostena, eta ahalik eta zabalkunderik handiena emango dio Lurralde Historikoko gune instituzionaleko baliabide telematikoen bidez. Herritarren erakundeei, hots, Foru Erregistroan izen emandakoei, aditzera emango zaie txostena argitaratu dela, eta baita, hala egokituz gero, prozesuan interesa zutela formalki adierazitako erakunde eta pertsonei ere.
3. Hiru hilabeteko epean Foru Aldundiak, gaia dela eta eskumena dagokion departamentuari txostena eskatu ondoren, erabaki egingo du deliberaziozko partaidetza prozesuak ekarritako ondorioek nola eragingo dioten hartu beharreko erabakiari edo politikari. Zehazki, Foru Aldundiak ezarri egin beharko du ekarritako ondorioek proiektuari uko egitea, proiektu alternatibo bat aurkeztea edo proiektua aldatzea dakarten edo, aitzitik, proiektua hasieran proposatu zen baldintza berberetan aurrera eramateko asmoa duen. Proiektua aldatzea erabakitzen badu, zehatz adierazi beharko du zein aldaketa erantsiko dizkion. Foru Aldundiak hartzen duen erabakiak arrazoituta egon beharko du, eta deliberaziozko partaidetza prozesuaren ondorioek ezarritakotik jotzen ez badu, horretarako arrazoiak eman beharko ditu.
4. Foru Aldundiak deliberaziozko partaidetzaren faseari amaiera emanez hartzen duen erabakiak prozeduraren tramitazioak aurrera segitzea ahalbidetzen du.   

IV. IDAZPURUA
Herritarrek parte hartzeko beste tresna batzuk
Lehen kapitulua
Herri kontsultak
17. artikulua.- Herri kontsulten definizioa eta edukia
1. Herri kontsultak herritarren partaidetzarako modu bat izango dira Gipuzkoako lurralde historikoan.
2. Foru Aldundiak, indarrean dagoen legediaren barnean eta foru eskumenen esparruan, herri kontsultak egin ahal izango ditu hartu beharreko erabakiren edo politikaren baten gainean lurralde historikoko herritarren, guztien edo herritar talderen baten, iritzia zein den jakiteari egoki irizten dion kasuetan.
3. Artikulu honetan araututako herri kontsultak modalitate guztietakoak izan daitezke, erreferenduma izan ezik; beraz, kontsultak ez dira izango hauteskunde-prozesuetako berezko betebehar eta bermeekin gairen bati buruzko iritzia eman dezan hautesleriari zuzendutako deialdi formal bat.
4. Herri kontsultak egiteko, egoera bakoitzean egokien iritzitako prozedura demoskopikoak erabili ahal izango dira, gaiaren izaera edo ezaugarriak aintzat harturik, egoiliarren partaidetza ahalik eta gardenena izan dadin, kasuan kasuko gaiari buruz duten iritzia emango baitute horretarako.
18. artikulua.- Herri kontsultak egiteko ekimena
1. Foru arau honetan araututako herri kontsultak Batzar Nagusien eta Foru Aldundiaren ekimenez egin ahal izango dira.
2. Era berean, foru arau honetan aurreikusitako herri kontsultak egiteko ekimenerako ahalmena izango dute herritarren partaidetzarako Foru Erregistroan izena emandako herritarren erakundeek, Erregistro honetan adierazitako jardueraren esparruan betiere. Ekimena idazki batean formalizatu beharko da; honetan, kontsultaren gaia adierazi beharko da, hartuko duen lurralde eremuarekin eta proposamengileen iritziz gaiaren zertzeladetarako egokiena den kontsulta formarekin batera.
3. Era berean, egoiliarrek ere ahalmena izango dute, maila indibidualean, foru arau honetan aurreikusitako herri kontsultak egiteko ekimenerako, baldin eta kasuan kasuko gaiak bereziki eragiten dion lurralde historiko, udalerri edo eskualdeko adinez nagusiko egoiliarretatik gutxienez ehuneko bi ordezkatzen badute. Herri kontsultak egiteko ekimena baliatzeko unean, foru arau honetako 13.4 artikuluan aipatzen den araudiarekin bat jokatuko da. 
4. Lurralde Historikoko foru erakundeek jorratuko duten politikak edo hartuko duten erabakiak eragiten dien toki erakundeek ere herri kontsultak egiteko ekimenera jo ahal izango dute, Udalbatzaren erabaki baten bidez; horretarako, ekimen-idazkian adierazi egin beharko dute zein diren ekimena baliatzen duen toki erakundeari politikak edo hartuko den erabakiak bereziki eragiteko arrazoiak, herri kontsultak izan beharko lituzkeen ezaugarriekin batera.
19. artikulua.- Herri kontsultak egiteko ekimenari buruzko erabakia
1. Herri kontsultak egiteko ekimena herritarren partaidetzarako Foru Erregistroan izena emandako herritarren erakundeei edota, era indibidualean, pertsona egoiliarrei, edo toki erakundeei dagokienean, Foru Aldundiak hiru hilabeteko epea izango du ekimenaren gaineko erabakia hartzeko. Erabaki arrazoitua eman beharko du, eta ekimena ezetsiz gero, adierazi egin beharko ditu Foru Aldundiak herri kontsulta egiteari egoki ez irizteko dituen arrazoiak.
2. Herritarren erakundeek, egoiliarrek edo toki erakundeek herri kontsultak egiteko ekimenari buruz Foru Aldundiak hartzen duen erabakiari publizitatea eman beharko zaio Lurralde Historikoko foru erakundeen web gune ofizialean.
3. Edonola ere, Foru Aldundiak herri kontsulta bat egitea onartzeko hartzen duen erabakiak adierazi egingo ditu kontsultaren xedea, erabiliko den prozedura teknikoa, dagokion lurralde eremua, kontsulta egingo den unea eta egingo den kontsulta mota dela eta garrantzitsuak izan daitezkeen bestelako ezaugarri teknikoak edo beste mota batzuetakoak.
4. Foru Aldundiak hartu beharreko erabaki edo politika bati buruzko herri kontsulta egitea onartzen duen erabakiak galarazi egingo du hartuko den azken erabakia baldintzatu dezakeen beste edozein tramite egitea herri kontsultaren prozesua amaitu arte.
5. Foru Aldundiak herri kontsulta bat egin ahal izango du foru arau honetan aurreikusitako deliberaziozko partaidetza prozesu baten amaiera gisa.
20. artikulua.- Herri kontsulten emaitzak argitaratzea
Foru arau honetan aurreikusitakoetako herri kontsulta bat egin ostean, Foru Aldundiak argitaratu egin beharko ditu ateratako emaitzak, kontsulta identifikatzeko datu tekniko guztiak zehaztuta.
21. artikulua.- Herri kontsulten ondorioak
1. Herri kontsulta baten emaitzak zehaztu ondoren, eta gaia dela eta eskumena duen departamentuari aurrez txostena eskaturik, Foru Aldundiak, hiru hilabeteko epean, akordio baten bidez argitu beharko du lortutako emaitzek nola eragingo dioten hartu beharreko erabakiari edo politikari. Zehazki, Foru Aldundiak ezarri egin beharko du herri kontsultaren bidez lortutako emaitzek proiektuari uko egitea, proiektu alternatibo bat aurkeztea edo proiektua aldatzea dakarten edo, aitzitik, proiektua proposatu zen baldintza berberetan aurrera eramateko asmoa duen. Proiektua aldatzea erabakitzen badu, zehatz adierazi beharko du zein aldaketa erantsiko dizkion. 

2. Foru Aldundiak hartzen duen akordioak arrazoituta egon beharko du, eta akordio hori ez bazaie herri kontsultaren emaitzei egokitzen, horretarako arrazoiak eman beharko ditu.
3. Foru Aldundiaren akordioa Gipuzkoako Lurralde Historikoko Aldizkari Ofizialean eta Lurralde Historikoko gune instituzional ofizialean argitaratuko da.
4. Foru Aldundiak herri kontsultaren faseari amaiera emanez hartzen duen akordioak prozeduraren tramitazioak aurrera segitzea ahalbidetzen du.   

Bigarren kapitulua
Foru arauen aurreproiektuak prestatzeko partaidetzaz
22. artikulua.- Herritarren partaidetza foru arauen aurreproiektuen prestakuntzan 

1. Foru arauen aurreproiektuak prestatzeko lanetan herritarrek parte hartzeko formak ezarriko ditu Foru Aldundiak, horien xedea garrantzi bereziko gaiak direnean. 

2. Foru arauetarako aurreproiektuak prestatzeko unean, herritarren partaidetza egoiliarren edo herritarren erakundeen partaidetzaz gauzatuko da; pertsona edo erakunde horien jarduera eremuak, lurraldearen edo gaiaren ikuspegitik bereziki ukituta geratu beharko du prestatzen ari den arau aurreproiektuaz. 

3. Arlo honetan ezartzen diren herritarren partaidetzarako formak foru arauetarako aurreproiektuak prestatzeko indarrean dagoen prozeduran txertatuko dira. 

4. Herritarren erakundeek edo egoiliarrek foru arau baten aurreproiektu jakin bat prestatzeko prozesuan parte hartzea eskatu ahal izango dute, dagokien jarduera esparruan edo interesetan eragin berezia duela irizten diotenean. Foru Aldundiak partaidetza eskariaren gaineko erabaki arrazoitua hartuko du.
5. Artikulu honetan ezartzen diren herritarren partaidetzarako formak txertatze hori egokituko egingo zaio diputatu nagusiak, Batzar Nagusien aurrean, betetzeko konpromisoa hartzen duen legegintzaldiko egutegiari.
Hirugarren kapitulua
Herritarrek deliberaziozko partaidetzarako beste tresna osagarri batzuez parte hartzea
23. artikulua.- Partaidetzarako tresnen malgutasuna  

Herritarren partaidetzarako Foru Zuzendaritzak, bere ekimenez, eta prozedura jakin baten barnean partaidetza prozesu bat egiteko interesa duten herritarren erakundeei aurrez kontsulta eginik, edota erakunde horietakoren baten ekimenez, ezarri ahal izango du partaidetza prozesua beste modalitate edo tresna batzuen bidez garatzea, edo beste aldagai batzuk sartu ahal izango ditu foru arau honetan oro har ezarrita dagoen deliberaziozko partaidetza prozesuan.
24. artikulua.- Partaidetzarako tresna osagarriak
1. Foru arau honetan jaso gabeko partaidetzarako tresna berriak ezarri ahal izango ditu Foru Aldundiak, herritarren partaidetza helburuak betetzeko egokiak direla frogatuta baldin badago. 

2. Foru Batzordeak proposaturik, Foru Aldundiak ezarri ahal izango du Herritarren Partaidetzarako Foru Zuzendaritzak partaidetzarako tresna berria aplikatu ahal izatea ekarriko duen erregulazioa. 

V. IDAZPURUA
Herritarren erakundeak partaidetza prozesuan
Lehen kapitulua
Herritarren erakundeak
25. artikulua.- Definizioa 

1. Foru arau honetan arautzen den partaidetzaren ondorioetarako, herritarren erakundetzat hartzen dira pertsona juridikoak, irabazi asmorik gabeak, duten forma juridikoa eta izaera dena dela, baldin eta interes kolektiboen, hala orokorren nola sektorialen, defentsa badute xede, eta beren jarduerak, modu esklusiboan izan ala ez, Gipuzkoako Lurralde Historikoan garatzen badituzte, bai lurralde osoa bai lurraldearen zati bat hartuta. 

2. Foru arau honen ondorioetarako, kanpoan geratuko dira erakunde politikoak.
26. artikulua.- Aintzatespena
1. Aurreko artikuluan aipatzen diren herritarren erakundeak herritarren partaidetzarako subjektutzat hartuko dira, foru arau honetan ezarritako moduan, eta partaidetza prozesuetan esku hartzeko eta hemen ezarritako eskubideak erabiltzeko ahalmena izango dute, foru arau honetan ezartzen eta erregulatzen den partaidetzarako Foru Erregistroan izena emanda Foru Aldundiak ondorio hauetarako aintzatesten dituenean. 

2. Aurreko paragrafoan adierazitako ondorioetarako, herritarren erakundeek beren jarduera esparrua zehaztu beharko dute; alor batera mugatutako esparrua izan daiteke, edo lurralde mailakoa eta, kasu honetan, orokorra edo lurralde eremu jakin batera mugatua.
Bigarren kapitulua
Herritarren partaidetzarako Erakundeen Foru Erregistroa
27. artikulua.- Herritarren partaidetzarako Erakundeen Foru Erregistroa sortzea
1. Herritarren partaidetzarako Erakundeen Foru Erregistroa sortzen da. Erregistro honen kudeaketa foru arau honetan sortzen eta erregulatzen den herritarren partaidetzarako Foru Bulegoari dagokio. Foru Bulego hau Herritarren Partaidetzarako Foru Zuzendaritzaren mendean dago, eta Diputatu Nagusiaren Kabineteari atxikita.
2. Aurreko zenbakian ezarritako Foru Erregistroak bakar-bakarrik foru arau honetan erregulatzen den herritarren partaidetzari lotutako eskubideak erabiltzeko subjektu izaera aintzatesteko ondorioetarako izango du indarra.
28. artikulua.- Herritarren partaidetzarako Erakundeen Foru Erregistroaren funtzionamendua
1. Herritarren partaidetzarako Erakundeen Foru Erregistroa bakarra izango da. Erakunde bakoitzarentzat orri bat irekiko da, eta honetan jasota geratuko dira izen emateari buruzko datu guztiak; hasierako izen ematetik aurrera Erregistroari aditzera ematen zaizkion aldaketa guztiak ere orri honetan jasoko dira. Erakunde bakoitzari dagokion orriari, protokolo baten bidez, bertan jasota dauden datuak aipatzen dituzten dokumentu guztiak erantsiko zaizkio.
2. Erregistroan izena emateko eskariarekin batera erakundea eratzeko aktaren kopia kautotu bat aurkeztu beharko da, bere izaeragatik dagokion erregistroan izena eman izanari buruzko ziurtagiriarekin batera, horrelakorik baldin bada. Era berean, erakundeak Gipuzkoako lurralde historikoan duen helbidea jasota utzi beharko da, dituen zuzendaritza karguekin edo ordezkariekin batera, Foru Aldunditiko harremanetarako eta foru arau honetan aurreikusitako ondorio guztietarako. Erakundearen ordezkariek edo zuzendaritzako kideek jasota utzi behar dituzte erakundearen egoerari eta zertzeladei buruz garrantzitsuak diren bestelako datu edo gertakari guztiak.
3. Foru Erregistroan izena emateko eskarian jasota utzi beharko da, ezinbestean, erakundearen jarduera esparrua, foru arau honetako 26. artikuluan aipatua.
4. Foru Erregistroan izena emandako erakundearen ordezkariek edo zuzendaritzako kideek gaurkoturik mantendu behar dituzte, derrigorrean, erakundeari buruzko datuak. Erakundearen egoerari lotutako gertakariak edo datu garrantzitsuak ez jakinarazteak Erregistroko izen-ematea etenik uztea ekar dezake, eta foru arau honen esparruan erakundeari egoki dakizkiokeen eskubideak galtzea halaber, jakinarazpen falta hori konpondu arte.
5. Izen-emateetarako epea bi hilabetekoa izango da, eskaria eta eskatzen den dokumentazioa behar bezala aurkezten direnetik kontatzen hasita. Adierazitako epean berariazko jakinarazpenik ez bada, eskaria onartua dela ulertuko da. Epe hori, dena den, etenik geratuko da, izen-emateari buruzko edozein datu edo dokumentu konpontzeko edo argitzeko egiten den errekerimenduren bat izanez gero. 

6. Izen-ematea ukatzeko erabakiak arrazoituta egon beharko du.
Hirugarren kapitulua
Herritarren erakundeen partaidetza jarduera sustatzea
29. artikulua.- Herritarren erakundeen partaidetza jarduera sustatzeko dirulaguntzak
1. Lurralde Historikoko Aurrekontuetan, urtero programa bat ezarriko da, herritarren partaidetza sustatzera begira.
2. Arlo honetan, foru arau honetan ezarritako Erregistroan izen emandako herritarren erakundeentzako dirulaguntzak ezarri ahal izango dira, partaidetzari, partaidetzaren kulturaren sustapenari edo partaidetzarako prestakuntzari lotutako jarduerak sustatzearren. 

3. Artikulu honetan aipatzen diren dirulaguntzak batez ere gizarte kolektibo desfaboratuenen, babesgabeenen edo gizarte bazterketa jasateko arrisku handienean daudenen jarduerak bultzatzera zuzenduko dira. Era berean kontuan hartuko da, bereziki, genero berdintasunaren eta adineko pertsonen zein gazteen jardueraren sustapena.
4. Artikulu honetan aurreikusitako dirulaguntzak emateko unean, deialdiko oinarriak, aurrekontuko erregelak eta dirulaguntzen araubide juridikoan jasoak izango dira arau. 

30. artikulua.- Herritarren erakundeen partaidetza jarduera sustatzeko hitzarmenak
1. Foru Aldundiak eta herritarren erakundeek lankidetzarako hitzarmenak egin ahal izango dituzte, baldin eta hauek esperientzia badute partaidetza prozesuak bultzatzeko eta aurrera eramateko lanean. Herritarren erakundeek beren gain hartzen dituzten betekizunen edukia herritarren partaidetzaren inguruko jarduerei buruzkoa izango da, esaterako partaidetza prozesuen sustapen, zabalkunde eta gauzatzea, horietarako prestakuntza eta ikaskuntzarekin batera. 

2. Foru Aldundiak herritarren erakundeei lagundu egingo die hitzarmenean finkatutako obligazioak bete ahal izateko beharrezko baliabide eta tresnak eduki ditzaten.
31. artikulua.- Herritarren prestakuntza partaidetzarako 

1. Foru Aldundiak hainbat zabalkunde jarduera garatuko ditu, egoiliarrek jakin dezaten, batetik, lurralde historikoan herritarren partaidetza bultzatzeko politika garatzen ari dela, eta bestetik, zein diren foru arau honetan ezarritako herritarren partaidetzarako tresnak.
2. Foru Aldundiak herritarren partaidetzarako prestakuntza programak egitea sustatuko du, egoiliarren artean oro har, eta lurralde historikoan jardueraren bat duten herritarren erakunde eta taldeen artean zehazki, herritarren partaidetzaren kultura sustatzearren.
3. Foru Aldundiak, era berean, pertsonen prestakuntza sustatuko du, herritarren partaidetzarako teknikak, tresnak eta prozesuak garatzeko eta aplikatzeko, hain zuzen foru arau honetan aurreikusten diren partaidetza prozesuen aplikazio eta praktika baldintza egokietan gauzatu ahal izan daitezen. Horretarako, lurralde historikoan prestakuntza programa eta jarduera espezifikoak egitea sustatu ahal izango du, edo erakunde edo instituzio espezializatuek horrelakoak egin ditzaten lagundu, edo laguntzak eman lurralde historikoko herritarrek arlo honetan diren prestakuntza programarik egokienak jarraitu ahal izan ditzaten.
32. artikulua.- Foru Aldundiaren zerbitzuko langileak partaidetzarako prestatzea
1. Foru Aldundiak partaidetzaren kulturaren garapena sustatuko du Lurralde Historikoko foru erakundeen zerbitzuko langileen artean, eta bereziki bultzatuko du foru arau honetan jasotako partaidetza sistemaren gaineko ezagutza.
2. Partaidetza praktikarik egokienak bultzatzearren, Foru Aldundiak partaidetza prozesuetako teknika eta kudeaketa mailako prestakuntza sustatuko du bere zerbitzuko langileen artean; horretarako, partaidetzarako prestakuntza ikastaroak egingo ditu, edo horietan parte hartuko, foru arau honetan jasotako xedapenen aplikazioa bide eta baldintza egokiz gauzatu ahal izan dadin.
VI. IDAZPURUA
Foru antolaketa administratiboa herritarren partaidetzarako
Lehen kapitulua
Gipuzkoako Lurralde Historikoko Gizarte Kontseilua
33. artikulua.- Sorrera eta xedea
1. Foru Aldundiaren barnean Gipuzkoako Lurralde Historikoko Gizarte Kontseilua sortuko da, herritarren partaidetzarako kontsulta organo gisa oro har, eta foru arau honetan aurreikusitako tresnak garatzeko eta aplikatzeko bereziki.
2. Gizarte Kontseiluak informatuko du Foru Aldundiak herritarren partaidetzaren arloan garatu beharreko jarduerez eta, zehazki, Partaidetza Programarako proposamenaz.
3. Gizarte Kontseilu honek, arauz zehazten den moduan betiere, Foru Aldundiaren jarduera-arlo desberdinetan egindako ibilbidean ospea eta izena irabazitako pertsonak izango ditu kide.
Bigarren kapitulua
Herritarren partaidetzarako Foru Batzordea
34. artikulua.- Sorrera eta xedea
1. Foru Aldundiaren barnean herritarren partaidetzarako Foru Batzordea sortuko da. Honetako kideak departamentuetako ordezkariak izango dira, eta herritarren partaidetzaren arloan eta, zehatzago, foru arau honetan erregulatzen diren partaidetza prozesuak garatzeko jarduerak koordinatzea izango du xede, arlo honetan foru departamentuen jardueraren koherentzia eta osagarritasuna lortzearekin batera.
2. Foru Aldundiak, partaidetzarako Foru Batzordeak proposatuta, Partaidetza Programa onartuko du. Programa honek zehaztuko du zer prozedura jarraituko diren foru arau honetan aurreikusten diren partaidetza prozesuak gauzatzeko.
35. artikulua.- Osaketa
1. Partaidetzarako Foru Batzordean Diputatu Nagusiaren Kabineteko zuzendaria izango da buru, eta foru departamentuek ordezkari bana izango dute bertan. 

2. Egoki iritzitako adituek parte hartu ahal izango dute Foru Batzordearen saioetan, hain zuzen honek garatu behar dituen eginkizunetan aholkularitza eskaintzearren. Hauez gain, kasuan-kasuan ukitutako toki erakundeen ordezkariek ere parte hartu ahal izango dute. 

3. Foru Batzordea Diputatu Nagusiaren Kabineteari atxikita egongo da, maila organikoan.
36. artikulua.- Funtzionamendu erregimena
1. Foru Batzordea urtean bitan bilduko da, gutxienez. 

2. Foru Aldundiaren agintaldia hasirik,  Batzordeak gehienez ere sei hilabeteko epean zehaztuko ditu Partaidetza Programaren edukiak.
37. artikulua.- Eginkizunak
Herritarren partaidetzarako Foru Batzordearen eginkizunak honakoak dira: 

a) Diputatuen Kontseiluari aurkeztuko dion partaidetza programarako proposamena prestatzea, non zehaztuko baitira foru politikak prestatzeko, aplikatzeko eta berrikusteko partaidetza prozesuak, tresnak eta metodoak; 

b) ekimenak bultzatzea eta foru departamentuen elkarrekiko jardueren koherentzia, osagarritasuna eta koordinazioa ziurtatzea, foru arau honetan ezarritako ondorioetarako; 

c) herritarren partaidetzaren emaitzak sustatzeko eta horiek zabaltzeko kanpainak bultzatzea, eta partaidetzazko esperientzietako eztabaidei eta emaitzei zabalkundea ematea; 

d) partaidetza ekimenak gauzatzeko behar diren baliabide materialak, pertsona aldetikoak, eta baliabide ekonomikoak eskuratzea; 

e) toki erakundeekin elkarlanean aritzea partaidetza ekimenak bultzatzeko unean, eta hala egokituz gero elkarrekiko ekimenak abiatzea eta partaidetza esperientziak sustatzera zuzendutako ekimenak bultzatzea; 

f) administrazioaren eta herritarren prestakuntza sustatzea herritarren partaidetzarako esperientzien eta metodoen inguruan, eta hala egokituz gero adituekiko jardunaldi eta eztabaidetarako deialdiak egitea, herritarren partaidetzarako eskubidearen subjektuek prestakuntza hobea izan dezaten.   

38. artikulua.- Partaidetza Programa
1. Partaidetza Programak jaso egin beharko du Foru Aldundiaren agintaldira begira foru organoen jarduera biltzen duten herritarren partaidetzaren arloko proposamenen multzoa. 

2. Partaidetza Programak eskaintzen duen tresnaren bidez, Foru Aldundiak modua izango du eskaintzen diren partaidetza aukerak aditzera emateko herritarren partaidetzaren subjektu direnei; bide batez, partaidetza prozesuak antolatu ahal izango dira, herritarren lankidetza mailarik gorena ziurtatzearren.
3. Partaidetza Programak ez du ahultzen foru departamentuen ekimenerako ahalmena, ezta herritarren partaidetzarako proposamen zehatzak egin ditzaketen pertsona eta herritarren erakundeena ere.
4. Foru Erregistroan izena emandako herritarren erakundeei igorri egingo zaie Partaidetza Programa, eta Lurralde Historikoaren gune instituzionalean ere argitaratuko da.
Hirugarren kapitulua
Herritarren Partaidetzarako Foru Zuzendaritza
39. artikulua.- Sorrera 

Foru Aldundiaren barnean Gipuzkoako Lurralde Historikoko Herritarren Partaidetzarako Foru Zuzendaritza sortuko da.
40. artikulua.- Izendapena
1. Herritarren Partaidetzarako Foru Zuzendaritza pertsona bakarreko organoa da, esparru publikoan gaitasun eta esperientzia frogatua duten, herritarren partaidetzarako prozesuak bultzatzeko eta garatzeko interesatuta dauden, eta partaidetza prozesuen garapenaren gaineko ezagutza duten pertsonen artean izendatua.
2. Herritarren Partaidetzarako Zuzendaritza bere gain duen pertsonak autonomiaz jardungo du, maila funtzionalean zein hierarkikoan, eta Herritarren Partaidetzarako Foru Batzordeari emango dio bere jardueren berri.
3. Diputatuen Kontseiluak izendatuko du Herritarren Partaidetzarako Zuzendaritzan arituko den pertsona, lau urteko eperako. Agintaldia berriztagarria da.
4. Zuzendaritzaren jardueran, autonomia, gardentasuna eta neutraltasuna izango dira gidari.
5. Diputatuen Kontseiluak kargutik kendu ahal izango du pertsona izendatua, baldin eta hau egiten ari den lanari egoki irizten ez badio lurralde historikoan herritarren partaidetza garatzera begira. 

41. artikulua.- Eginkizunak
1. Herritarren Partaidetzarako Zuzendaritzari dagokio Partaidetza Programa gauzatzea.
2. Zehazki, Herritarren Partaidetzarako Zuzendaritzaren eginkizunak hurrenak izango dira: 

a) Partaidetza programan aurreikusitako partaidetza prozesuak eta foru departamentuek sustatutako ekimenak aurrera eramatea; 

b) gizarte proposamenak baloratzea, antolatzea eta horietan jardutea; 

c) Foru Batzordeak herritarren partaidetzaren onura eta lorpenei zabalkundea emateko ezartzen dituen aurreikuspenak gauzatzea; 

d) partaidetza prozesuak gauzatzeko irizpideak finkatzea; 

e) gizarte partaidetzaren aplikazioaren eta emaitzen balorazioa;
f) partaidetza jarduerari eta partaidetza prozesuak hobetzeko iradokizunei buruzko urteko txostena egitea;
g) egoiliarrekiko eta herritarren erakundeekiko etengabeko lotura, horiei partaidetza prozesuak gauzatzeko beharrezko informazioa ematearren;
h) Foru Batzordeak ematen dion bestelako edozein.
3. Foru Aldundiak emango dizkio eginkizun horiek betetzeko behar dituen baliabide material eta ekonomikoak.
Laugarren kapitulua
Herritarren partaidetzarako Foru Bulegoa
42. artikulua.- Sorrera eta atxikipena
1. Foru Aldundian herritarren partaidetzarako Foru Bulegoa sortuko da, partaidetza prozesuak eta foru arau honetan aurreikusitako esparruan garatzen diren herritarren partaidetzari buruzko bestelako kontu guztiak kudeatzeko administrazioko organo gisa.
2. Herritarren partaidetzarako Foru Bulegoan Herritarren Partaidetzarako Foru Zuzendaritzaren kargua bere gain duena bera izango da zuzendari. 

3. Herritarren partaidetzarako Foru Bulegoa Diputatu Nagusiaren Kabineteari atxikita egongo da, maila organikoan.
43. artikulua.- Eginkizunak
1. Foru Bulegoa da Herritarren Partaidetzarako Foru Zuzendaritzaren eginkizunak garatzeko euskarria ematen duen egitura administratiboa.
2. Foru Bulegoari honakoak egokituko zaizkio, Herritarren Partaidetzarako Foru Zuzendaritzaren ardurapean betiere:
a) egoiliarrek, era indibidualean, edo herritarren erakundeek partaidetza eskubideak erabiltzetik ondorioztatzen diren ekimenak kudeatzea; 

b) partaidetza sustatzeko eta partaidetzaren kulturari zabalkundea emateko jarduerak kudeatzea; 

c) partaidetza prozesuen kudeaketari sostengu teknikoa ematea; 

d) herritarren partaidetzarako Foru Erregistroa kudeatzea;
e) Foru Aldundiak kudeatzen dituen partaidetzaren arloko ekimenei dagokien jendaurreko informazioa; 

f) partaidetzarako Foru Erregistroan izena emandako herritarren erakundeekiko harremanak kudeatzea;
g) toki erakundeei laguntza ematea partaidetza prozesuak garatzera begira;
h) Herritarren Partaidetzarako Foru Zuzendaritzan ari den pertsonak ematen dion beste edozein.
VII. IDAZPURUA
Herritarren partaidetza udal mailan sustatzea
44. artikulua.- Toki erakundeetan partaidetza sustatzea
1. Foru Aldundiak bultzatuko du toki erakundeekin lankidetza hitzarmenak izenpetzea, hauen eskumen eta interes esparruan herritarren partaidetza sustatzera begira. Hitzarmen hauek toki erakundeekin banaka izenpetu ahal izango dira, edo erakundeok biltzen dituen/dituzten elkartearekin edo elkarteekin.
2. Lankidetzarako hitzarmenek ezarriko dituzte Foru Aldundiak partaidetzaren kultura garatzeko eta partaidetzazko jarduerak garatzeko toki erakundeei emango dizkien dirulaguntzak.
3. Lankidetza hitzarmenen helburuetako bat toki mailan herritarren erakundeen sorrerari bultzada ematea izango da, edo dagoeneko badirenen jarduerak eta partaidetza jardueretako inplikazioa areagotzea.
4. Foru Aldundiak toki erakundeen eskura jarriko ditu, hauen zerbitzuko langileen eskura zehazki, partaidetzarako prestakuntza programak eta programa horiek gauzatzeko ezartzen duen laguntza sistema. 

45. artikulua.- Toki mailako partaidetza praktikarako foru laguntza teknikoa
1. Foru Aldundiak beharrezko laguntza teknikoa eskainiko die toki erakundeei, hauei dagokien esparruan partaidetza prozesuak gauzatu ahal izateko.
2. Partaidetzarako Foru Zuzendaritzak eta Herritarren Partaidetzarako Foru Bulegoek eskainiko dute laguntza tekniko hori. Ondorio hauetarako, Zuzendaritzak lan programa bat finkatuko du, sortzen diren ekimenak praktikara eramatea bideragarria izan dadin. Ekimen guztiak bideratzeko zailtasunen bat sortuz gero, Foru Batzordeak beharrezko neurriak hartuko ditu. 

46. artikulua.- Partaidetza prozesuak eskatzea toki mailako foru proiektuetan
Toki ekimeneko proiektuen kasuan, foru esku-hartzea badenetan, toki erakunde interesatuari aurrez entzun ondoren Foru Aldundiak partaidetza prozesu bat egitea eskatu ahal izango du, proiektuaren garrantzia edo ezaugarriak direla eta komeni denean.
VIII. IDAZPURUA
Partaidetza sistemaren eta partaidetza prozesuen ebaluazioa 

47. artikulua.- Partaidetza prozesuen banakako ebaluazioa
1. Foru arau honetan aurreikusitakoa aplikatuta praktikara eraman den partaidetza prozesu bakoitza amaitzen denean, Herritarren Partaidetzarako Foru Zuzendaritzak prozesu horren ebaluaziorako prozedura jarriko du abian.
2. Partaidetza prozesuaren ebaluazioan, bertan parte hartu duten guztiei entzungo zaie, tramitazio fasean partaidetza prozesua txertatu den prozeduraren kudeaketaren ardura duen Foru Aldundiko zerbitzuko pertsonalari bezalaxe.
3. Era berean, partaidetza prozesuaren ebaluazio prozedurak partaidetzaren arloko adituek egindako kanpo auditoria bat ere izango du.
4. Ebaluazio prozeduran bildutako iritzi eta txostenetan oinarriturik, partaidetzarako Foru Zuzendaritzak ondorio batzuk prestatuko ditu, eta hauetan aditzera emango ditu partaidetza prozesuan agerian geratutako elementu egokiak eta akatsak, etorkizuneko prozesuetarako egoki irizten dien hobekuntzarako proposamenekin batera.
5. Zuzendaritzak ebaluazio txostena eta konklusioak aurkeztuko dizkio Herritarren Partaidetzarako Foru Batzordeari. Honek jendaurrean azalduko ditu Zuzendaritzaren konklusioak, bere iritziarekin batera, inolaz ere, beharrezko ikusiz gero.
48. artikulua.- Herritarren partaidetzarako sistemaren ebaluazio orokorra
1. Foru arau honen aplikazio praktikoa hasten denetik bost urte igarota, Foru Aldundiak, Herritarren Partaidetzarako Foru Batzordearen bidez, eta Foru Zuzendaritzaren laguntzaz betiere, foru arau honetan ezarritako herritarren partaidetzarako sistemaren ebaluazio orokorreko txosten bat egingo du, eta Batzar Nagusietara bidaliko du hurrena.
2. Batzar Nagusiek, Foru Aldundiak bidalitako txostenean oinarriturik, foru arau honetan ezartzen diren partaidetzarako tresna eta prozeduren aplikazioaren ebaluazio orokor bat egingo dute. 

3. Partaidetza sistemaren ebaluazioa partaidetza prozesuetako aditu profesionalen laguntza teknikoaz egingo da.
4. Partaidetza sistemaren ebaluazio orokorrerako prozesuan, edonola ere, entzun egingo zaie herritarren partaidetzarako Foru Erregistroan izena emandako herritarren erakundeei, partaidetza prozesuetan esku-hartze bereziki aktiboa izan duten pertsonei, eta toki erakundeei.
5. Foru arau honetan aurreikusitako partaidetzarako tresna eta prozeduren ebaluazio orokorra egin ostean, Batzar Nagusiek egokien irizten dieten akordioak hartuko dituzte horiek mantentze, deuseztatze edo erreformatzera begira. 

XEDAPEN IRAGANKORRAK
Lehen xedapen iragankorra: Partaidetza sistema ezartzeko trantsizio epea
1. Foru arau hau indarrean sartzen denean, Foru Aldundiak urtebeteko epea izango du bertan jasotzen diren aurreikuspenak garatzeko, hain zuzen arauak ezartzen duen partaidetza sistema praktikara eraman ahal izateko moduan. 

2. Diputatu nagusiak Batzar Nagusietan aurkeztuko du lehen Partaidetza Programa, aurreko zenbakian ezarritako urtebeteko epea igaro ondoren politika orokorrari buruzko urteko adierazpena aurkezten duen lehenbizikoan. 

3. Xedapen honen lehen zenbakian ezarritako urtebeteko epean zehar aurkezten diren ekimenek ez dute eraginik izango tramitatzen ari diren prozeduretan, non eta gaiaren garrantzia dela eta Partaidetzarako Foru Batzordeak horrela izatea erabakitzen ez duen, Partaidetzarako Foru Zuzendaritzak arrazoi bidez egin proposamenaren ildotik betiere, eta kudeaketaren eskumena duen departamentuari aurrez txostena eskatuta.
Bigarren xedapen iragankorra: Herritarren partaidetzarako prozedurak eta tresnak modu iragankorrean aplikatzeko arloak
Foru arau honetan aurreikusten diren partaidetzarako tresna eta prozedurak abian jarri eta hurrengo bi urteetan zehar, hainbat arlotan jarri ahal izango dira abian partaidetza prozesuak; arloak honakoak dira:
a) Lurraldearen plangintza;
b) Herrilan eta azpiegiturak; 

c) Ingurumena eta hondakinen tratamendua;
d) Kultura eta euskararen sustapena;
e) Kirolak; 

f) Berrikuntza eta zientziaren garapenerako politika;
g) Gizarte politika; 

h) Berdintasun politikak;
AMAIERAKO XEDAPENAK
Amaierako lehen xedapena: Arau garapena
Foru Aldundiak arauzko beharrezko xedapenak emango ditu, foru arau hau garatu eta aplikatzearren.
Amaierako bigarren xedapena: Indarrean sartzea
Foru arau hau indarrean sartuko da  Gipuzkoako Lurralde Historikoko Aldizkari Ofizialean argitaratu eta hurrengo egunean. 

XEDAPEN INDARGABETZAILEA
Foru arau hau indarrean sartzen denean, indargabetuta geratuko dira bertan xedatutakoaren aurka dauden lerrun bereko edo baxuagoko xedapen guztiak.

